
Ljouwert,  4 desimber 2011.

Achte Steaten, rju achte Steateleden,

No ‘t de Rie fan Steat útspraak dien hat kin de oanlis fan de sintrale as begjinne. Guon wienen der tige bliid oer, wy hawwe lykwols ús soargen. Dy soargen wolle wy as âld steateleden fan ferskate partijen graach noch ien kear mei jimme diele. Mar dêr litte wy it net by: wy komme ek mei in útstel.
De oanlis fan de sintrale as op de wize sa’t dy yn de plenning sit is tige yngripend foar it lânskip fan de Wâlden en kostet in protte jild. Doe ‘t oardel desennium lyn de earste plannen yn de polityk besprutsen waarden, hienen ek in soad fan de foarstimmers net in krekt byld fan wat it bliuwend effekt wêze soe foar lânskip en natoer. Ûnder de doetiidske foarstimmers sitte guon fan de ûndertekeners fan dit skriuwen. Wy hienen doe as maatskippij  boppedat oare ferwachtings oer de groei fan it ferkear, mei  befolkingskrimp hâlde gjinien rekken en de ekonomy woeks dat it sta sei.
It lân leit der no oars hinne. Lykwols: op grûn fan it besteande Provinsjaal belied, seit de Rie fan Steat, mei de wei oanlein wurde. Sadwaande: sil it al noch oars, dan is dat in politike beslissing en gjin juridyske. Opfallend is dat it wichtichste argumint foar de oanlis yn de foarnommen foarm, it stimulearjen fan de ekonomy fan Noard East Fryslân, neffens de Rie fan Steat en alle neutrale ûndersikers net oantoand is. 
Minder oerlêst foar de doarpen, filefrije en flotte trochstreaming, mear feilichheid: al dy dingen binne ek te berikken mei in soberder trasee. Minder djoere en lânskipskeinende keunstwurken, twastrooks dêr’t dat kin, minder skea foar de besteande ekonomyske aktiviteiten, dat is it byld dat wy as âld- steateleden foar eagen hawwe. Dêrby is it foar ús fanselssprekkend dat yn dit stadium net alles weromdraaid wurde moat. Der is grûn oankocht, hjir en dêr bin al gebouwen sloopt, guon boargers en ûndernimmers hawwe al tasizzings foar kompensaasje hân. By it ferienfâldigjen fan de plannen moat dêr rekken mei hâlden wurde, mei respekt foar it ferrjochte wurk oant no ta. 
It is likegoed noch wol mooglik om tsientallen miljoenen minder út te jaan. Wannear’t dat útsparre jild foar in flink part beskikber komme kin foar de dielnimmende gemeenten, sille dy bygelyks mear middels hawwe om wichtige foarsjennings op sportyf en kultureel mêd mei en foar har boargers yn stân te hâlden: biblioteken, swimbaden, doarpshûzen, sporthallen, ensfh. Op sosjaal mêd krije de measte gemeenten ek heul wat foar de kiezzen yn de kommende jierren. Om de krimp te beheinen en oantreklik te bliuwen foar besteande en nije ynwenners, moat der in optimaal foarsjenningsnivo wêze en bliuwe. 
Nammers, ek foar alle besteande en takomstige ferantwurdlikheden fan de Provinsje sels, is it prima om in lytsere finansjele ferplichting oan te gean. Der moat besunige wurde op in heul protte dingen, wegenoanlis kin dêr prima  by belutsen wurde. 

Dizze wei sil der lange, lange jierren lizze en de measten fan ús royaal oerlibje. Wy litte wat nei. Jimme litte wat nei, om krekt te wêzen, want it is jimme ferantwurdlikheid dat de sintrale as oanlein wurdt en no foaral op hokker wize at er oanlein wurdt. Hoe ‘t it lân derhinne leit yn de kommende hûndert jier, letterlik en figuerlik, wat der aanst noch yn de Provinsjale ponge sit, yn hoefier at de belutsen gemeenten no in finansjeel offer bringe dat harren noch jierrenlang twingt ta it ôfknipen en útskraabjen fan begruttings, it leit yn jimme hân. 

Wy noegje jimme út: wannear’t jimme as Steaten of ôfsûnderlike fraksjes noch ienkear op koarte termyn in debat oan dit ûnderwerp wije wolle, dan hawwe wy yn in wike in presintaasje ree oer de haadlinen fan in alternatyf en guodkeaper trasee, mei yn acht nimmen fan itjinge dat wy hjiroer earder yn dit brief skreaunen. Dat trasee kin dan njonken de plannen fan it projektburo lein wurde. Ek nei sa’n debat is de beslissing oan jimme. Nimme jimme de útdaging oan en hearre wy op koarte termyn wat fan jimme?

